
MAHALLIY BUDJET DAROMADLARINI 
SHAKLLANTIRISHDA YASHIRIN 
IQTISODIYOTNING TAʼSIRI
Isoqov Zafarjon Zokirjonovich
Is’hoqxon Ibrat nomidagi Namangan davlat chet tillari instituti,
Turizm va tarjima kafedrasi dotsenti v.v.b., PhD

Annotatsiya. Ushbu maqolada mahalliy budjet daromadlariga yashirin iqtisodiyotning taʼsiri ko‘rib chiqilgan. Yashirin iqti-
sodiyotning mohiyati, shakllari va kelib chiqish sabablari tahlil qilingan. O‘zbekiston misolida mahalliy budjetlardagi soliq 
tushumlari baholangan hamda yashirin iqtisodiyot ko‘lamini qisqartirishga qaratilgan institutsional va amaliy chora-tadbir-
lar taklif etilgan.

Kalit so‘zlar: yashirin iqtisodiyot, mahalliy budjet, soliq daromadlari, fiskal siyosat, soliq maʼmuriyati, mahalliy budjetni 
rejalashtirish, mahalliy soliqlar, daromad bazalari, daromad siyosati, davlat budjeti, hududlar moliyasi, mahalliy boshqaruv 
organlari, budjetlararo munosabatlar, yuridik shaxslar, jismoniy shaxslar, majburiy to‘lovlar, soliq stavkalari, soliq tizimi, 
soliq siyosati, soliqli daromadlar.

Abstract. This article examines the impact of the hidden economy on local budget revenues. The essence, forms, 
and causes of the hidden economy are analyzed. Using the example of Uzbekistan, tax revenues in local budgets are 
assessed, and institutional as well as practical measures aimed at reducing the scale of the hidden economy are pro-
posed.

Keywords: hidden economy, local budget, tax revenues, fiscal policy, tax administration, local budget planning, local 
taxes, revenue bases, revenue policy, state budget, regional finance, local government bodies, inter-budgetary relations, 
legal entities, individuals, mandatory payments, tax rates, tax system, tax policy.

Аннотация. В данной статье рассматривается влияние теневой экономики на доходы местных бюджетов. 
Анализируются сущность, формы и причины теневой экономики. На примере Узбекистан оцениваются налоговые 
поступления в местные бюджеты, а также предлагаются институциональные и практические меры, направленные 
на сокращение масштабов теневой экономики.

Ключевые слова: теневая экономика, местный бюджет, налоговые поступления, фискальная политика, 
налоговое администрирование, планирование местного бюджета, местные налоги, налоговая база, доходная 
политика, государственный бюджет, региональные финансы, органы местного самоуправления, межбюджетные 
отношения, юридические лица, физические лица, обязательные платежи, налоговые ставки, налоговая система, 
налоговая политика.

K I R I S H
Zamonaviy iqtisodiyotda yashirin iqtisodiyot global miqyosda jiddiy muammolardan biri bo‘lib qolmoqda. 

Maʼlumotlarga ko‘ra, rivojlanayotgan mamlakatlarda yashirin iqtisodiyot yalpi ichki mahsulotning 25–40 foizini 
tashkil etadi. Bu holat davlat va mahalliy budjetlar uchun sezilarli soliq tushumlari salohiyatining to‘liq ro‘yobga 
chiqmasligiga olib keladi.

O‘zbekistonda amalga oshirilayotgan iqtisodiy islohotlar doirasida mahalliy budjetlarning moliyaviy 
mustaqilligini oshirish va daromad bazasini kengaytirish muhim ustuvor yo‘nalishlar qatoriga kiritilgan. Shu 
bilan birga, yashirin iqtisodiyot mahalliy hududlardagi soliq salohiyatidan to‘liq foydalanishga to‘sqinlik qiluvchi 
asosiy omillardan biri bo‘lib qolmoqda.

Ushbu tadqiqotning maqsadi — yashirin iqtisodiyotning mahalliy budjet daromadlariga taʼsirini tahlil qilish, 
soliq bazalarini aniqlash va ularni qisqartirish bo‘yicha ilmiy asoslangan tavsiyalar ishlab chiqishdan iborat.

Mahalliy budjetlar daromadlarining asosiy manbai sifatida soliq tushumlari muhim o‘rin tutadi. Biroq 
amaliyot shuni ko‘rsatmoqdaki, ayrim hollarda mahalliy budjetlarda soliqlarning ulushi yetarli darajada emas, bu 
esa ularning moliyaviy mustaqilligini cheklaydi. Shuning uchun mahalliy budjet daromadlarini shakllantirishda 
soliqlarning ustuvorligini taʼminlash masalasini chuqur o‘rganish va ilmiy asoslangan takliflar ishlab chiqish 
muhim ahamiyatga ega.

Hozirgi kunda davlat tomonidan mamlakat hududlarining ijtimoiy-iqtisodiy rivojlanishini tartibga solishning 
samarali mexanizmlarini shakllantirish dolzarb ahamiyat kasb etmoqda.

M A V Z U G A  O I D  A D A B I Y O T L A R  S H A R H I
Yashirin iqtisodiyot muammosi xorijiy va mahalliy olimlar tomonidan keng o‘rganilgan.
Yashirin iqtisodiyot — hukumat nazoratidan ataylab yashiriladigan, ammo qonuniy tovarlar va xizmatlarni 

ishlab chiqarish hamda ulardan foydalanish bilan bog‘liq barcha bozor faoliyatidir [1].
Yashirin iqtisodiyot tushunchasi soliq to‘lashdan qochish va makroiqtisodiy axborot tizimlariga bog‘liq bir 

necha turni o‘z ichiga oladi: qayd etilmagan, kuzatilmagan, yerosti, noqonuniy, norasmiy va hisobga olinmagan 
iqtisodiyotlar [2].

Soliq maʼmuriyatining samaradorligi va yashirin iqtisodiyot o‘rtasidagi teskari bog‘liqlikni isbotlab, pul 
muomalasi yondashuvida asossiz taxminlar — masalan, bazaviy yilda yashirin iqtisodiyotning nolga tengligi — 
natijalarning ishonchliligini pasaytirishi mumkinligini ko‘rsatdi [3].

Yashirin iqtisodiyotga ko‘pincha ishonchsizlik, adolatsiz muomala va zaif ijtimoiy shartnoma sababida 
qo‘shilishini taʼkidlaydi. Uning qarashicha, yashirin iqtisodiyotni kamaytirish uchun faqat nazorat emas, balki 
fuqarolik ishonchini mustahkamlash zarur [4].

Yashirin iqtisodiyot — iqtisodiyot ishtirokchilari tomonidan oshkora olib borilmaydigan, davlat va jamiyat 
tomonidan nazorat qilinmaydigan, soliqlar to‘lanmaydigan, rasmiy davlat statistikasida qayd etilmaydigan 
iqtisodiy faoliyat jarayonlaridir. Yashirin iqtisodiyot bo‘lmaydigan tovarlar va xizmatlarni ishlab chiqarish, 
taqsimlash, ayirboshlash, isteʼmol jarayonlari bo‘lib, uning negizida ayrim kishilar yoki kishilar guruhi manfaatlari 
yotadi [5].

Yashirin iqtisodiyotning mavjudligi iqtisodiy o‘sish surʼatlariga, budjet daromadlariga, ijtimoiy tenglikka va 
davlat boshqaruvining samaradorligiga bevosita taʼsir ko‘rsatadi. Tadqiqot natijalari yashirin iqtisodiyot hajmini 
kamaytirish, fiskal siyosatni kuchaytirish va iqtisodiy shaffoflikni taʼminlash borasidagi strategik qarorlar uchun 
ilmiy asos bo‘lib xizmat qiladi [6].

O‘zbekistonda amalga oshirilayotgan soliq islohotlari soliq tizimini takomillashtirish, soliqlarni undirish 
mexanizmlarini soddalashtirish hamda soliq ma’murchiligini zamonaviylashtirish orqali davlat va mahalliy 
budjetlarning daromadlar bazasini kengaytirishga xizmat qilmoqda. Mazkur islohotlar natijasida iqtisodiyotda 
yashirin aylanmalar qisqarib, soliq to‘lovchilar bazasi kengaymoqda, budjetga tushumlarning barqarorligi va 
prognoz qilinuvchanligi oshmoqda. Shu bilan birga, mahalliy budjetlarning moliyaviy mustaqilligi kuchayib, 
hududlarni ijtimoiy-iqtisodiy rivojlantirish uchun zarur moliyaviy resurslar shakllantirilishi va daromadlar bazasini 
kengaytirishga xizmat qiladi.

T A D Q I Q O T  M E T O D O L O G I YA S I
Tadqiqot jarayonida ilmiy va o‘quv-uslubiy adabiyotlar tahlili, qiyosiy tahlil, umumlashtirish, dasturlashtirish 

hamda raqamlashtirish modellari kabi metodlardan foydalanildi.
Shuningdek, tadqiqot davomida statistik ma’lumotlarni tahlil qilish usuli qo‘llanilib, mahalliy budjet 

daromadlari tarkibi, soliq tushumlari dinamikasi hamda yashirin iqtisodiyotning ularga ta’siri o‘rganildi. Bu 
usul orqali hududlar kesimida mavjud tendensiyalar aniqlanib, daromad manbalarining shakllanish omillari 
baholandi.

Bundan tashqari, tizimli yondashuv asosida yashirin iqtisodiyotni qisqartirish va mahalliy budjet 
daromadlarini oshirishga qaratilgan tashkiliy-iqtisodiy mexanizmlar tahlil qilindi. Olingan natijalar asosida 
amaliy tavsiyalar ishlab chiqilib, ularni zamonaviy raqamli boshqaruv vositalari orqali joriy etish imkoniyatlari 
ko‘rib chiqildi.

T A H L I L  V A  N A T I J A L A R
Yashirin iqtisodiyot hajmini hududlar kesimida baholashda biz murakkab ko‘rsatkich yondashuvidan 

foydalandik. Bu yondashuv MIMIC modelining asosiy mantiqini hududiy miqyosga moslashtirib, uchta 
ko‘rsatkich guruhini birlashtiradi. Jumladan:

birinchi guruh — sabab o‘zgaruvchilari: jami soliq yukining YaIMga nisbati (T/Y), tadbirkorlik faoliyatini 
ro‘yxatdan o‘tkazish xarajatlari indeksi (R), ish haqi va mehnat daromadlarining hujjatlashtirilish darajasi (L); 

ikkinchi guruh — ko‘rsatkich o‘zgaruvchilari: rasmiy va elektr energiyasi isteʼmoli o‘rtasidagi farq (E), 
rasmiy YaIM va katta miqdorli pul muomalasi o‘rtasidagi nisbat (M), ish bilan band aholining rasmiy bandlik 
statistikasidan og‘ishi (U). 

Barcha o‘zgaruvchilar birgalikda quyidagi umumlashtirilgan soliq bo‘shlig‘i formulasiga kiritildi:
SBᵢ = SPᵢ × t̄ – FSᵢ
Bu yerda:
SBᵢ — i-hudud uchun yillik soliq bo‘shlig‘i (so‘m);
SPᵢ — i-hudud soliq salohiyati (yashirin iqtisodiyot hisobga olingan holda);
t̄ — hududning o‘rtacha soliq stavkasi;



M U H A N D I S L I K  VA  I Q T I S O D I Y O T

248

2026-yil, aprel.  № 4-son (2)

FSᵢ — i-hududning soliq tushumlari.
Korrelyatsion-regression tahlilda yashirin iqtisodiyot va mahalliy budjetlarning moliyaviy mustaqilligi 

o‘rtasidagi bog‘liqlikni aniqlash uchun quyidagi panel regressiya modeli qo‘llanildi:

Qo‘llangan metodologiya asosida hisoblangan natijalar ko‘rsatadiki, O‘zbekistonda yashirin iqtisodiyot 
hajmi 2020-yildagi 29,4 foizdan 2023-yilda 24,6 foizga tushgan. Bu muayyan ijobiy tendensiya bo‘lsa-da, 
absolyut ko‘rsatkichlar ko‘lamining kengayganini qayd etish zarur, chunki YaIMning o‘zi ham sezilarli darajada 
o‘sgan (1-jadval).

1-jadval
Oʻzbekistonda yashirin iqtisodiyot va mahalliy budjet soliq boʻshligʻi dinamikasi[7]

Koʻrsatkich 2020 2021 2022 2023 2024 2025

Yashirin iqt. (YaIM %) 29,4 27,8 28,1 26,3 25,1 24,6

Nominal YaIM (trln so‘m) 407,9 511,8 577,8 726,1 1 046,40 1 278,20

Yashirin iqt. hajmi (trln so‘m) 119,9 142,3 162,4 190,9 262,6 314,4

Soliq bo‘shlig‘i (trln so‘m) 8,2 9,9 10,1 12,5 14,8 16,9

MB soliq daromadlari (trln so‘m) 14,3 17,7 18,2 23,4 29,9 35,6

Yo‘qotish ulushi (%) 36,5 35,9 35,7 34,8 33,1 32,2

MB moliyaviy mustaqillik ind. (%) 54,2 55,8 53,6 57,1 59,3 61,7

1-jadval maʼlumotlari bir qancha muhim xulosalar chiqarishga imkon beradi. Jumladan:
birinchidan, yashirin iqtisodiyot ulushi sust pasayib borayotgan bo‘lsa-da, uning absolyut hajmi keskin 

o‘smoqda — 2020-yildagi 119,9 trln so‘mdan 2025-yilda 314,4 trln so‘mga ko‘tarilgan, yaʼni 2,6 barobar oshgan; 
ikkinchidan, soliq bo‘shlig‘i ham mutlaq miqdorda doimiy o‘smoqda; 
uchinchidan, moliyaviy mustaqillik indeksi sekin o‘sayotgan bo‘lsa-da, hali ham maqsadli 75–80 foiz 

darajasidan ancha past ekanligini ko‘rish mumkin. 
Yashirin iqtisodiyot mahalliy budjet daromadlariga to‘g‘ridan-to‘g‘ri va bilvosita taʼsir ko‘rsatadi. To‘g‘ridan-

to‘g‘ri taʼsir — soliqqa tortiladigan bazaning qisqarishi orqali bevosita soliq tushumlari kamayadi. Bilvosita taʼsir 
— yashirin iqtisodiyotning kengayishi rasmiy sektorda ham bir qator tizimli muammolarni keltirib chiqaradi: 
adolatli raqobat muhiti buziladi, rasmiy sektordagi soliq yuki nisbatan ortadi, bu esa o‘z navbatida yana ko‘proq 
subyektlarning norasmiy sektorga o‘tishiga turtki beradi.

X U L O S A  V A  T A K L I F L A R
Ushbu tadqiqot O‘zbekistonda mahalliy budjetlarning moliyaviy mustaqilligini oshirish va daromad 

bazasini kengaytirish borasidagi strategik islohotlar jarayonida yashirin iqtisodiyotning taʼsirini empirik jihatdan 

tasdiqladi. Asosiy xulosalar quyidagicha:
yashirin iqtisodiyot va mahalliy budjet moliyaviy mustaqilligi o‘rtasida kuchli teskari korrelyatsiya (r = –0,74) 

mavjud bo‘lib, yashirin iqtisodiyotning 1 foiz punktga oshishi moliyaviy mustaqillik indeksini 0,61 foiz punktga 
kamaytiradi. Bu munosabat statistik jihatdan yuqori darajada ahamiyatli (p < 0,001); 

hududiy tahlil ko‘rsatadiki, yashirin iqtisodiyot ko‘proq tarqalgan qishloq viloyatlarida moliyaviy mustaqillik 
42–48 foiz oralig‘ida, shaharlashgan va sanoati rivojlangan hududlarda esa 60–74 foiz oralig‘ida joylashgan; 

respublikada 2028-yilga qadar yashirin iqtisodiyotni 5 foiz punktga kamaytirish mahalliy budjet soliq 
daromadlarini 16,5 foizga oshirish va moliyaviy mustaqillik indeksini 70 foizdan yuqoriga ko‘tarish imkoniyatini 
beradi; 

yashirin iqtisodiyotni qisqartirish uchun bir tomonlama nazorat choralaridan ko‘ra raqamlashtirish, soliq 
yukini optimallashtirish, mahalliy fiskal salohiyatni rivojlantirish va soliq madaniyatini shakllantirish chora-
tadbirlarini kompleks amalga oshirish talab etiladi. 

Kelajakdagi tadqiqotlar uchun yo‘nalish sifatida mahalliy hukumatlar va soliq organlari hamkorligining 
yashirin iqtisodiyot dinamikasiga taʼsirini o‘rganish, shuningdek, turli soliq imtiyozlari mexanizmlarining 
samaradorligini eksperimental usullar yordamida baholash tavsiya etiladi.

